
Кондак 1

     Избранней от всех родов Пречистей Деве и Матери Бога,

даровавшей нам дивное утешение — мироточивую Свою икону,

благодарственное пение приносим Ти — Неискусобрачней. Ты же,

яко Милостивая и Благая наша Заступница, услыши потщавшихся

Тебе послужити и уневеститися Сыну Твоему. Испроси у Него нам

прощение грехов, да неосужденныя на Суде Своем ны одесную

поставит. Тебе же, яко Ходатаице нашей, Всеблагой Царице и

Владычице, зовем:

     Радуйся, надеждо и прибежище наше, Твоею иконою нас

утешающая.

Икос 1

     Ангели и праведных души воспевают Тя непрестанно, Царицу

всех, Богородице. Мы же, грешнии и непотребнии раби Твои,

смиренно взирающе на пречистый образ Твой, во обители сей

мироточением прославленный, с умилением взываем Ти сице:

     Радуйся, Избраннице предвечнаго Совета;

     Радуйся, Мати Создателя всяческих.

     Радуйся, Отроковице, вместилище Божественней благодати;

     Радуйся, Ковчеже златый, вместивший не токмо скрижали

завета, но и Христа Господа.

     Радуйся, сподобившаяся неизреченныя благодати Богоматерию

нарещися;

     Радуйся, израстившая Спасителя миру.

     Радуйся, первая поклоншаяся Отрочати, яко Богу и

Создателю Своему;

     Радуйся, Царице небесе, Сама Ему служившая на земли.

     Радуйся, Царице, с Сыном Твоим вечно царствующая;

     Радуйся, Госпоже, с Господом вечно господствующая.

     Радуйся, горняго мира украшение;

     Радуйся, дольняго мира защищение.

     Радуйся, надеждо и прибежище наше, Твоею иконою нас

утешающая.

Кондак 2

     Видевше дивное истечение мира от преславнаго Твоего

образа, Пресвятая Дево, мы, аще и ленивии и грешнии, но на

всяк день с верою и упованием прибегаем под пречистый покров

Твой и тепле вопием: не отврати лица Твоего от нас, но, яко

Благая, скоро услыши и в скорбех не остави ны, вопиющия Богу:

Аллилуиа.

Икос 2

     Разум подаждь нам достойно песньми восхвалити Тя,

Пренепорочная Дево, яко многая чудеса от сия иконы явила еси,

миро точащи от нея, многих болящих исцелила еси, бесы

одержимых, — власти их свободила еси, и здрави быша. Темже убо

прославляем Тя, святому образу Твоему покланяющеся и

благодарственно вопиюще Ти:

     Радуйся, славою дивнаго врачевания образ Твой украсившая;



     Радуйся, благодать ему даровавшая.

     Радуйся, многих немощних исцелившая;

     Радуйся, бесных власти бесовския свободившая.

     Радуйся, прошения наша не отвергающая;

     Радуйся, истинно молитися нас научающая.

     Радуйся, прощати обидящим нас силы дарующая;

     Радуйся, любити враги наша научающая.

     Радуйся, ненависть и вражду искореняющая;

     Радуйся, посреде нас мир водворяющая.

     Радуйся, Царице небесе и земли;

     Радуйся, Госпоже всякаго создания.

     Радуйся, надеждо и прибежище наше, Твоею иконою нас

утешающая.

Кондак 3

     Силою, данною от Тебе, Владычице наша, честная Твоя икона

источением мира цельбоносно прославися; и в соннем видении

трикраты явилася еси старице, образ Твой имущей, и повелела

еси его во обитель сию, яко место Твое избранное, даровати. Мы

же, видяще дивная от Тебе, смиренно припадаем пред чудотворнею

Твоея иконою, восхваляюще Тя, яко Матерь Бога нашего, Емуже

поем: Аллилуиа.

Икос 3

     Имущи богатую милость и теплую любовь к людем,

искупленным Кровию Сына Твоего, Владычице, Ты насельниц

обители Твоея в годину скорби выну внимала еси слезным

мольбам, вопиющих:

     Радуйся, уповающим на милость Твою помогающая;

     Радуйся, в смирении молившихся возвеличившая.

     Радуйся, милостей небесных Подательнице;

     Радуйся, Материнское попечение о нас имущая.

     Радуйся, Своими молитвами от бед избавляющая;

     Радуйся, Твоим предстательством от напастей скоро

изымающая.

     Радуйся, славити покров Твой научающая;

     Радуйся, хвалити Тя выну побуждающая.

     Радуйся, милосердием сердца согревающая;

     Радуйся, от вечней погибели извлекающая.

     Радуйся, надеждо и прибежище наше, Твоею иконою нас

утешающая.

Кондак 4

     Имущая небесную милость к роду человеческому, Пресвятая

Владычице, не оставила еси обитель сию во дни скорбей и

напастей, слезно молившихся избавила еси от злых искушений.

Темже благодарственно взываем Богу: Аллилуиа.

Икос 4

     Слышавше весть о скорби грядущей, насельницы обители



Твоея, Владычице, все упование на Тя возложиша и, к

чудотворней иконе Твоей притекающе, слезные мольбы вознесоша

Ти, смиренно просяще:

     Радуйся, Путеводительнице, шествовати по пути благочестия

рабом Твоим помогающая;

     Радуйся, в добрых делех преуспевающих укрепляющая.

     Радуйся, обитель Свою от напастей охраняющая;

     Радуйся, злая начинания расторгающая.

     Радуйся, послушанию старшим нас научающая;

     Радуйся, умы наша от заблуждений на путь правый

направляющая.

     Радуйся, душевредныя замыслы разрушающая;

     Радуйся, житие наше на земле устрояющая.

     Радуйся, к Царствию Небесному путь нам показующая;

     Радуйся, надеждо и прибежище наше, Твоею иконою нас

утешающая.

Кондак 5

     Пресветлей звезде уподобися Твоя икона, егда сия миро

источи, еже и доныне хранимо на образе Твоем, яко залог Твоея

благодати и силы с образом сим, к немуже мы, припадающе, наше

усердное моление Ти приносим: не презри нас, требующих Твоея

помощи, умягчи противу нас враждующая сердца и любовию

Христовою согрей, да во утешении духовнем Сыну Твоему зовем:

Аллилуиа.

Икос 5

     Видевше икону Твою, о Госпоже Богомати, чудесы

прославленную, страха и радости исполнихомся, уразумевающе,

яко в сем явлении бысть Твое к нам благоволение. Сего ради

поклоняемся Ти и, лобызающе образ Твой, со благодарением

взываем Ти сице:

     Радуйся, сосуде златый мира многоцелебнаго;

     Радуйся, сокровищнице драгая, на всяк недуг врачевство

содержащая.

     Радуйся, многоцелебный чудес источниче;

     Радуйся, неисчерпаемыя благодати Ходатаице.

     Радуйся, Церкве Святей и обителем утверждение;

     Радуйся, святителей православных укрепление.

     Радуйся, всех верных удобрение;

     Радуйся, грешником страх и посрамление.

     Радуйся, скорая помощнице борющимся со страстьми и

похотьми;

     Радуйся, Облаче росоносный, погашающий пламень вожделений

греховных.

     Радуйся, Судии Праведнаго умоление;

     Радуйся, грехов наших прощение.

     Радуйся, надеждо и прибежище наше, Твоею иконою нас

утешающая.

Кондак 6



     Проповедует Святая Церковь о величии Твоем, Пресвятая

Дево, и светло красуется Твоими чудотворными иконами,

явленными по всей вселенней. Сия же Твоя икона, яко звезда

пресветлая, сияет в храме сем, пред неюже мы повержени,

усердно молим: не остави в суете скорбей страну нашу, но

светом истиннаго Богопочитания просвети, Церковь Святую в ней

возвеличи и мир ей ниспосли, да, осияннии Тобою, поем Богу:

Аллилуиа.

Икос 6

     Возсияша, яко пресветлыя звезды, Твоя чудотворныя иконы,

освещающия вси концы земли и светом боговедения озаряющия умы,

пред нимиже выну преклоняяся, Тя величаем и неседальное Ти

поем:

     Радуйся, Заступнице усердная рода христианскаго;

     Радуйся, нечаянную радость верным дарующая.

     Радуйся, Всеблагая Скоропослушнице, прошения наша во

благо исполняющая;

     Радуйся, похвало наша и всего мира надеждо и утешение.

     Радуйся, Радосте наша, покрывающая нас от всякаго зла;

     Радуйся, Царице Богородице, надеждо и прибежище наше.

     Радуйся, благодатная Богородице Дево, всех скорбящих

Радосте;

     Радуйся, помощнице наша, молящимся пред иконою Твоею

помогающая.

     Радуйся, благая Вратарнице, двери райския верным

отверзающая;

     Радуйся, Христианом Помощнице и милосердная о грешных

Предстательнице.

     Радуйся, благодатная Купино Неопалимая, огненнаго

запалення нас сохраняющая;

     Радуйся, Радосте наша, от всякаго зла нас избавляющая и

печали наша утоляющая.

     Радуйся, надеждо и прибежище наше, Твоею иконою нас

утешающая.

Кондак 7

     Хотящим быти наследниками мира горняго человеколюбивый

Господь, имеяй милостей и щедрот бездну, Тебе нам — Матерь

Свою — в покров и защиту дарова, да ходатайствуеши присно за

ны пред Сыном Твоим и Судиею нашим, Емуже вопием: Аллилуиа.

Икос 7

     Новы и вечны обители уготованы любящим Сына Твоего. Мы

же, немощию плоти обложени, преступивше заповеди Его, впадше

во грехи и далече от сих обителей сотворшеся, к кому убо

прибегнем, аще не к Тебе, о Богородительнице? Ты наша защита

и, Тя величающе, поем:

     Радуйся, у Престола Божия теплая о нас предстательнице;

     Радуйся, ищущим спасения душевнаго Ходатаице.

     Радуйся, от небесных высот к земнородным милостиво



приникающая;

     Радуйся, чтущих Тя прошения скоро исполняющая.

     Радуйся, на стропотнем пути греха стоящим вразумление

подающая;

     Радуйся, искушаемым от диаволя скорую помощь являющая.

     Радуйся, грешныя на покаяние наставляющая;

     Радуйся, всех шествовати ко спасению направляющая.

     Радуйся, спасительных благ небесных и земных

подательнице;

     Радуйся, душевных и телесных недугов наших целительнице.

     Радуйся, яко Тобою от внезапныя смерти сохранени быти

чаем;

     Радуйся, яко Тобою обитель вечну на небеси получити

уповаем.

     Радуйся, надеждо и прибежище наше, Твоею иконою нас

утешающая.

Кондак 8

     Странники и пришельцы есмы на земли, бурею страстей

одержими, паки к кому прибегнем в скорбех странствия нашего,

аще не к Тебе, чадолюбивая Мати, при Кресте Сына Твоего нас

всех усыновившая. Не отвержи, не рцы нам: «Не вем вас, грех

ради ваших», — но, яко удобь послушливая, в скорби и в печали

утешающая, защити, спаси, помилуй Царю славы Христу вопиющих:

Аллилуиа.

Икос 8

     Весь мир христианский блажит Тя, Матерь Божию, и все

упование на Тя возлагает: мы же, зряще Твою чудотворную икону,

яко сокровище многоценное, со гласом радования поем:

     Радуйся, при Кресте Сына Твоего всех нас усыновившая;

     Радуйся, пречистыя язвы Его слезами Своими омывшая.

     Радуйся, по Бозе — Царе царствующих — Богородице Царице;

     Радуйся, яблоко благовонное в Христовой деснице.

     Радуйся, в странствии нашем тихое пристанище;

     Радуйся, в стране сей наша скорая помощнице.

     Радуйся, чистоте и целомудрию нас научающая;

     Радуйся, кротосте и смирению нас наставляющая.

     Радуйся, унывающих благодатное ободрение;

     Радуйся, изнемогающих внезапное подкрепление.

     Радуйся, мрак душ наших благодатно просвещающая;

     Радуйся, в милости к страждущим никогдаже оскудевающая.

     Радуйся, надеждо и прибежище наше, Твоею иконою нас

утешающая.

Кондак 9

     Всякия утоли болезни, и бурею житейскаго моря потопляемых

к тихому пристанищу приведи; нас же, мирский мятеж оставльших

и Ангельский образ на рамо свое возложших, яко зело любящая,

от блата страстей возведи: отверзи двери милосердия Твоего и в

чертог славы Сына Твоего нас введи, да с лики Ангельскими поем



Ему: Аллилуиа.

Икос 9

     Витийствующий язык не может восхвалити Тя, недоумеет

воспети величия Твоего и чудес по достоянию, обаче, Благая, и

скудоумныя наша песни приими, Тебе поющих:

     Радуйся, Заступнице, от навета клеветническаго нас

защищающая;

     Радуйся, поношения от человек нас избавляющая.

     Радуйся, яко образ Твой благоволи Бог прославити чудесы;

     Радуйся, яко взирающим на него с верою, сей благодать

дарует.

     Радуйся, в созданнем храме, на прославление имени Твоего,

незримо обитаеши;

     Радуйся, яко никтоже, в нем с верою моляся, тощь и

неуслышан исходяше.

     Радуйся, Пресветлая Звездо, на путь ко спасению

наставляющая;

     Радуйся, нищету иноческую до конца хранити научающая.

     Радуйся, с небесных высот на мольбы наша призирающая;

     Радуйся, предстательством Твоим безконечныя жизни

сподобляющая.

     Радуйся, коегождо прошения предварити тщашеся;

     Радуйся, и самых отчаянных грешников моления не

отвергающая.

     Радуйся, надеждо и прибежище наше, Твоею иконою нас

утешающая.

Кондак 10

     Спасти хотящи люди от всяких бед и скорбных обстояний,

притекающим под Твой покров ниспосылаеши Твоя богатыя милости.

И икону Свою чудотворную даровала еси обители сей, яко залог

непрестаннаго о ней Твоего попечения, на нюже мы взирающе, и

на руку Твоею сидящему Богомладенцу поем: Аллилуиа.

Икос 10

     Стена еси нерушимая и покров иночествующим, красоты

мирския оставившим и крест на рамо свое вземшим, и крепкое

заступление всем к тебе прибегающим, образ Твой почитающим и

Тебе поющим:

     Радуйся, стено и покрове к Тебе прибегающих;

     Радуйся, Отрадо утешения чающих.

     Радуйся, иночеству благоскорбящему подательнице вечнаго

радования;

     Радуйся, благоподвизающимся им — Ходатаице спасения.

     Радуйся, возбраняющая грехом нашим;

     Радуйся, гласом моления Твоего отражающая грехи наша,

вопиющия на ны к Богу.

     Радуйся, всегда Матернюю любовь к обители сей являющая;

     Радуйся, оскудение брашен в ней чудесно восполняющая.

     Радуйся, во дни тяжких испытаний обители не оставляющая;



     Радуйся, в плену и изгнании насельниц ея дивно

заступающая.

     Радуйся, неправедно гонимых и обидимых защитнице;

     Радуйся, гонящих и обидящих правосудная наказательнице.

     Радуйся, надеждо и прибежище наше, Твоею иконою нас

утешающая.

Кондак 11

     Пение сугубое и всеусердное дерзаем приносити Тебе, но

оскудевает слово, недоумевает ум, како глаголати. Веси бо, яко

от полноты любве и усердия приносим Ти сицевая. Ты же,

Пречистая, просвети ум наш и Сама научи непрестанно пети Богу:

Аллилуиа.

Икос 11

     Светоприемная свеща, любовию к Богу горящая, просвети и

наша ожесточенная сердца и любовию к Богу и ближним

воспламени, да Тебе поем:

     Радуйся, слезам покаяния добрая учительнице;

     Радуйся, множество душ уневестившая Христу.

     Радуйся, живущих в обители сей подкрепляющая;

     Радуйся, благопромышление о ней являющая.

     Радуйся, Православия крепкая стено;

     Радуйся, сего единая защитнице.

     Радуйся, душам огорченным утешения духовнаго

подательнице;

     Радуйся, обителей иноческих неусыпная блюстительнице.

     Радуйся, во обитель райскую душею Твоею рукама Господа

вознесенная;

     Радуйся, яко всеми Ты прославленная.

     Радуйся, в грозный час смерти всем нам крепкая защитнице;

     Радуйся, добраго ответа нам пред Судиею Праведным

усердная Ходатаице.

     Радуйся, надеждо и прибежище наше, Твоею иконою нас

утешающая.

Кондак 12

     Благодать и милость испроси нам у Сына Твоего и Бога,

Егоже родила еси несказанно, Человеколюбивая Владычице! В

терпении в бедах утверди, братолюбие ниспосли нам и

памятозлобия избави, да, радующеся милосердию Твоему,

велегласно поем Господеви: Аллилуиа.

Икос 12

     Поюще Тя, милосердную нашу Покровительницу, иконою

мироточивою милость Свою нам являющую, яко едину надежду и

прибежище Тя имуще, чистым сердцем Тебе хвалу приносим:

     Радуйся, трилетствовавшая Отроковице, в храм Божий со

славою введенная;

     Радуйся, от Архангела Гавриила о зачатии Сына и Бога



извещенная.

     Радуйся, Царя Христа во спасение человеков рождшая;

     Радуйся, Чистейшая, закон очищения исполнившая.

     Радуйся, многих грешников ожесточенное сердце умилившая;

     Радуйся, пришествием в землю Египетскую рукотворныя идолы

сокрушившая.

     Радуйся, Сына Своего, распята на Кресте, рыдавшая;

     Радуйся, Жизнь, во гробе положенную, недоуменно зревшая.

     Радуйся, язвы Сына Твоего в сердце носившая;

     Радуйся, глубиною страдания и терпением всю тварь

удивившая.

     Радуйся, первее всех воскресение Сына Твоего узрети

сподобившаяся;

     Радуйся, прежде всех беседы Его насладившаяся.

     Радуйся, надеждо и прибежище наше, Твоею иконою нас

утешающая.

Кондак 13

     О Всепетая Мати, пресветлая звездо, Солнце Правды, Христа

нам явльшая! Приими ныне пред Твоею иконою смиренно приносимая

нами Тебе моления. Избави нас напастей всех и вечныя муки

свободи, да во обителех райских вечно поем Богу: Аллилуиа,

Аллилуиа, Аллилуиа.

Этот кондак читается трижды, затем икос 1 и кондак 1

Молитва Пресвятой Богородице пред иконою Ее, именуемой

«Владимирския-Мироточныя»

     О Пресвятая Владычице Дево Богородице, надеждо и

прибежище наше! Ты нам даровала сию, мироточием зде

прославленную, Твою икону, пред неюже мы предстояще молимся:

не отврати лица Твоего от нас, не отступи от нас за беззакония

наша, но, яко Благая, приими нас под Свой покров. Огнь

нечистоты и всякия скверны в нас морем благодати Твоея потопи,

даждь нам познание собственных грехов и немощей, а

человеческия хвалы — бегство. Жестокосердием и немилосердием

ны отягченныя умягчи, даждь нам сопечаловатися ближним и

памятозлобия избави, любовь сея жизни излишнюю и плотскаго

покоя рачение отложи от нас, смерть же, суд, мучения,

грешником уготованная, в памяти углуби, от всякия же злобы

сердца наша отврати, да мирными усты прославим Тя, Владычицу

нашу. Аминь.

Тропарь Пресвятой Богородице пред иконою Ее, именуемой

«Владимирския-Мироточныя»

Тропарь, глас 4 :

     Днесь светло красуется обитель сия, яко зарю солнечную

восприимши, Владычице, чудотворную Твою икону, к нейже ныне

мы, притекающе и молящеся Тебе, взываем сице: о пречудная

Владычице Богородице, молися из Тебе воплощенному Христу Богу

нашему, да избавит обитель сию, град сей и вся грады, и страны



христианския невредимы от всех навет вражиих и спасет души

наша, яко Милосерд.

Величание

     Величаем, величаем Тя, Пресвятая Дево, и чтем образ Твой

святый, имже точиши исцеления всем, с верою притекающим.

Празднование 21 мая/3 июня, 23 июня/6 июля, 26 августа/8

сентября


